
తెలంగాణ వీణ , హైదరాబాద్ : తెలంగాణ నిరుద్యోగులకు 
గుడ్‌న్యూస్‌.. విద్యాశాఖ అధికారులతో కలిసి ముఖ్యమంత్రి 
రేవంత్ రెడ్డి మెగా డీఎస్సీ నోటిఫికేషన్ గురువారం 
(ఫిబ్రవరి 29) విడుదల చేశారు. మొత్తం 11,062 
ఉపాధ్యాయ పోస్టుల భర్తీకి గానూ ప్రభుత్వం నోటిఫికేషన్ 
జారీ చేసింది. స్కూల్ అసిస్టెంట్‌, ఎస్‌జీటీ, ల్యాంగ్వేజ్‌ 
పండిట్స్‌, పీఈటీ పోస్టులను ఈ నోటిఫికేషన్‌ కింద 
భర్తీ చేయనున్నారు. దీంతో ఎప్పుడెప్పుడా అని ఎదురు 
చూస్తున్న నిరుద్యోగుల ఎదురు చూపుకు ఎట్టకేలకు 
తెరపడినట్లైంది. ఇప్పటికే ప్రిపరేషన్ ప్రారంభించిన 
నిరుద్యోగులు సర్కార్ కొలువు  కోసం పుస్తకాలతో 
కుస్తీపడుతున్నారు.
పోస్టుల వివరాలు..
స్కూల్ అసిస్టెంట్ పోస్టు లు: 2, 629
లాంగ్వేజ్ పండిట్ పోస్టు లు: 727
P.E.T పోస్టు లు: 182
ఎస్జీటీ పోస్టు లు: 6,508
స్కూల్ అసిస్టెంట్ (Special Education) పోస్టు లు: 220
ఎస్జీటీ (Special Education) పోస్టు లు: 796
గత ఏడాది సెప్టెంబరు 6వ తేదీన 5,089 పోస్టులతో 
జారీ చేసిన డీఎస్సీ ప్రకటనను రద్దు చేస్తూ బుధవారం 
రాత్రి రేవంత్‌ రెడ్డి సర్కార్ ఉత్తర్వులు జారీ చేసిన సంగతి 
తెలిసిందే. ఈ పోస్టులకు అదనంగా మరిన్ని పోస్టులను 
పెంచి తాజాగా నోటిఫికేషన్‌ జారీ చేసింది. పాత 
దరఖాస్తులు చెల్లుబాటులోనే ఉంటాయని, కొత్త డీఎస్సీకి 
వాటిని పరిగణనలోనికి తీసుకునేలా సాఫ్ట్‌వేర్‌ను అభివృద్ధి 
చేసినట్లు పాఠశాల విద్యాశాఖ కమిషనర్‌ తెలిపారు. పాత 
అభ్యర్థులు మళ్లీ దరఖాస్తు చేయాల్సిన అవసరం లేదని 
విద్యాశాఖ స్పష్టం చేసింది. ఈసారి పోస్టులు పెరగడంతో 
భారీగా దరఖాస్తులు వచ్చే వీలుందని అధికారులు 
భావిస్తున్నారు. దరఖాస్తు ప్రక్రియ ప్రారంభ తేదీ, సిలబస్, 
అర్హతలు వంటి వివరాలు వివరణాత్మక నోటిఫికేషన్ లో 
చెక్ చేసుకోవచ్చు.

తెలంగాణ వీణ , నంద్యాల : నంద్యాల జిల్లా శ్రీశైల మహాక్షేత్రంలో రేపటి నుంచి ( మార్చి 1వ తేదీ నుంచి) 11 
వరకు మహాశివరాత్రి బ్రహ్మోత్సవాలు వైభవంగా ప్రారంభం కానున్నాయి. మహా శివరాత్రి బ్రహ్మోత్సవాలకు శ్రీశైలం 
ఆలయం సర్వాంగ సుందరంగా ముస్తాబయింది. ఆలయం గోపురాలు విద్యుత్ దీపకాంతులతో విరాజిల్లుతోంది. 
దేవతామూర్తుల విగ్రహాలకు తుది మెరుగులు రూపుదిద్దుకుంటున్నాయి. మహాశివరాత్రి బ్రహ్మోత్సవాలకు తరలివచ్చె 
భక్తులకు ఎటువంటి అసౌకర్యాలు కలుగకుండా సకల సౌకర్యాలు ఏర్పాట్లు చేసేందుకు దేవస్థానం యంత్రాంగం 
విస్తృత ఏర్పాట్లు చేస్తుంది. ప్రత్యేక క్యూలైన్లు మంచినీరు, భోజనం వసతి తదితర భారీ ఏర్పాట్ల పనులపై అధికారులు 
నిమగ్నమయ్యారు.

ఇరుముడి ధరించిన శివస్వాములు
అష్టాదశ శక్తి పీఠం ద్వాదశ జ్యోతిర్లింగం కలసి వెలసిన శ్రీశైలం మహాక్షేత్రంలో మహాశివరాత్రి బ్రహ్మోత్సవాలు రేపటి 
నుంచి మార్చి 11 వరకు 11 రోజులపాటు అంగరంగ వైభవంగా జరుగనున్నాయి. ఈ నేపథ్యంలో శ్రీశైలం ఆలయం 
మహాశివరాత్రి బ్రహ్మోత్సవాలకు ముస్తాబయ్యింది. క్షేత్ర పరిధిలో ప్రధాన గోపురాలు విద్యుత్ కాంతులతో మిలమిల 
మెరిసిపోతుంది. విద్యుత్ కాంతుల నడుమ ఆలయం సర్వాంగసుందరంగ ముస్తాబయింది. 11 రోజులపాటు 
స్వామి అమ్మవార్లు ప్రతిరోజూ రోజుకోక్క వాహనంలో భక్తులకు దర్శనమివ్వనున్నారు. శుక్రవారం ఉదయం 9 
గంటలకు యాగశాల ప్రవేశంతో మహాశివరాత్రి బ్రహ్మోత్సవాలు ప్రారంభం కానున్నాయి. ఆలయ పరిధిలోని 
దేవతా మూర్తుల విగ్రహాలకు నూతన రంగులతో చూడగానే ముచ్చటగొలుపే విధంగా రూపుదిద్దుతున్నారు. 
మహాశివరాత్రి బ్రహ్మోత్సవాలను తిలకించేందుకు భక్తులు శివస్వాములు భారీగా తరలివస్తున్నారు. శివస్వాములతో 
క్షేత్రం శివనామస్మరణతో మారుమ్రోగుతుంది. రేపటి నుంచి 11వ తేదివరకు భక్తుల రద్దీ కారణంగా భక్తులందరికి 
స్వామివారి దర్శన భాగ్యం కల్పించేందుకు ఆలయంలో స్వామివారి గర్భాలయం స్పర్శ దర్శనాలు తాత్కాలికంగా 
రద్దు చేశారు. అయితే శివస్వాములు ఇరుముడి ధరించిన శివస్వాములకు మాత్రమే మార్చి ఐదు వరకు స్వామివారి 
గర్భాలయ స్పర్శ దర్శనానికి అనుమతి ఉంటుందని ఈఓ పెద్దిరాజు తెలిపారు భక్తులు సహకరించాలని విజ్ఞప్తి 
చేశారు.భక్తులు ఆంధ్రప్రదేశ్, తెలంగాణ, మహారాష్ట్ర, కర్ణాటక దేశంలోని వివిధ ప్రాంతాల నుంచి లక్షలాదిగా 
పాదయాత్ర చేస్తూ నల్లమల కొండలు దాటుకుని శ్రీశైలం తరలి వస్తున్నారు. శ్రీశైలం వచ్చే భక్తులకు ఎటువంటి 
ఇబ్బందులు కలుగకుండా భక్తుల సౌకర్యార్ధం దేవస్థానం అధికారులు విసృత ఏర్పాట్లు చేస్తున్నారు. తాగునీరు వసతి 
శ్రీస్వామి అమ్మవారి దర్శనానికి ప్రత్యేక క్యూలైన్లు మినరల్ వాటర్ ప్లాంట్లు ప్రసాదం తదితర ఏర్పాట్లను పూర్తి 
చేశారు. ముఖ్యంగా స్వామివారి దర్శనానికి భక్తులు ఐదురోజుల ముందు నుంచే పాదయాత్రతో శ్రీశైలం తరలివస్తారు. 
వారికోసం శ్రీశైలానికి 10 కిలోమీటర్లు దూరంలోని కైలాశద్వారం మెట్ల మార్గంలోని వచ్చే భక్తులు సేద తీరేందుకు 
భారీ షెడ్లు టెంట్లు శామియానాలు ఏర్పాటు చేశారు. తాగేందుకు మంచినీటి ట్యాంకర్లు వాటర్ ట్యాంక్ లను సిద్దం 
చేశారు.శ్రీశైలం వచ్చిన భక్తులకు శ్రీ స్వామి అమ్మవారి దర్శనానికి ప్రత్యేక క్యూలైన్లు అదనపు క్యూలైన్లు ఏర్పాటు 
చేశారు. టూరిస్ట్ బస్టాండు వద్ద వాహనాల పార్కింగ్ కు పెద్దపెద్ద గ్రౌండ్లను అదనంగా ఉంచారు, శివదీక్ష శిబిరాలు, 
ఆలయ ముందు భాగంలో భక్తులు విశ్రాంతి కోసం భారి టెంట్లు ఏర్పాటు చేస్తున్నారు. లక్షలాదిగా తరలివచ్చె 
భక్తులకు మంచినీరు అందించేందుకు నుతన వాటర్ ట్యాంక్ లు ఫీల్టర్ హౌస్ లను నిర్మించారు. అందులో‌ నుంచి 
త్రాగేందుకు ఫిల్టర్ వాటర్ ను ఏర్పాటు చేశారు. పాతాళగంగ వద్ద మహిళలు పిల్లలు పెద్దలు పుణ్య స్నానాలు 
ఆచరించేందుకు అణువుగా బారికెడ్లు పెన్సింగ్ పనులు చేపడుతున్నారు. మహాశివరాత్రి బ్రహ్మోత్సవాలకు తరలి 
వచ్చే భక్తులకు సఖల ఏర్పాట్లు చేసేందుకు అధికారులు శరవేగంగ ఏర్పట్ల పనులను దగ్గర ఉండి పనులను పూర్తి 
స్థాయిలో పర్యవేక్షిస్తున్నారు.భక్తుల సౌకర్యార్థం చేపట్టవలసిన పనులపై ఇప్పటికే పలుమార్లు జిల్లా కలెక్టర్ ఎస్పీ 
రఘువీర్ రెడ్డి, ఆలయ ఈవో పెద్దిరాజు ఆలయ చైర్మన్, సభ్యులు సంయుక్తంగా సమీక్ష సమావేశాలు నిర్వహించారు. 
ఏర్పాట్లు పనులు ముమ్మరం చేశారు. భక్తుల కోసం సుమారు 30 లక్షల లడ్డులు కూడా ఏర్పాటు చేస్తున్నారు. 
బ్రహ్మోత్సవాలకు తరలివచ్చే భక్తులకు ఎటువంటి ఇబ్బందులు‌ కలుగకుండా అన్ని ఏర్పాట్లు చేస్తున్నామని ఇప్పటికే 
దాదాపు ఏర్పాట్లన్నీ పూర్తి చేశామని మిగిలిన పనులు మరో రెండు రోజులలో పూర్తి చేస్తామని దేవస్థానం ఈవో 
పెద్దిరాజు తెలిపారు.

చిక్కుల్లో  స్టా ర్ సింగర్ 
చిన్మయి శ్రీపాద

తెలంగాణ వీణ , సినిమా : డబ్బింగ్ ఆర్టిస్టుగా, గాయనిగా మంచి పాపులారిటీ సొంతం చేసుకున్న చిన్మయి 
శ్రీపాద చిక్కుల్లో పడ్డారు. ఆమెపై హైదరాబాద్‌ గచ్చిబౌలి 
పోలీస్‌ స్టేషన్‌లో కేసు నమోదు చేయాలని పిర్యాదు 
అందింది. భారత దేశం గురించి ఆమె చేసిన వ్యాఖ్యలపై 
హెచ్‌సీయూ విద్యార్థి కుమార్‌ సాగర్‌ ఫిర్యాదు చేశారు. 
సీనియర్‌ నటి అన్మపూర్ణమ్మ ఓ ఇంటర్వ్యూలో మహిళల 
వేషధారణపై చేసిన వ్యాఖ్యలకు కౌంటర్‌గా సింగర్ 
చిన్మయి శ్రీపాద ఇన్‌స్టాగ్రామ్ వేదికగా ఓ వీడియో పోస్ట్ 
చేసింది. భారత దేశాన్ని స్టుపిడ్ కంట్రీ ( చెత్త దేశం)గా 
అంటూ వ్యాఖ్యానించింది. ‘భారత దేశంలో పుట్టడం నా 
కర్మ’అంటూ ఘాటుగా మాట్లాడింది. దీంతో కుమార్ 
సాగర్ పోలీసులకు ఫిర్యాదు చేయడంతో కేసు నమోదు 
చేశారు.చిన్మయి అన్నపూర్ణమ్మకు ఏమైనా చెప్పాలనుకుంటే 
ఆమె గురించి మాత్రమే చెప్పాలని.. కానీ భారత దేశాన్ని 
తక్కువ చేసి మాట్లాడడం సరికాదన్నారు హెచ్‌సీయూ 
విద్యార్థి కుమార స్వామి. భారతదేశంలో ఉంటూ భారతదేశ 
సౌకర్యాలు అనుభవిస్తూ, భారత దేశపు గాలి పీల్చి, 
భారత దేశంలో పుట్టడమే కర్మ అనడం, భారతదేశం 
ఒక చెత్త దేశమని వ్యాఖ్యానించడం దారుణమన్నారు. 
బాధ్యత గల పౌరుడిగా భారతదేశం పట్ల అగౌరవమైన 
అనుచిత వ్యాఖ్యలను ఖండిస్తూ గచ్చిబౌలి పోలీసు 
స్టేషన్‌లో ఫిర్యాదు ఇచ్చినట్లు తెలిపారు. సింగర్ చిన్మయి 
శ్రీపాదపై తగిన చర్యలు తీసుకోవాలని కుమారస్వామి 
కోరుతున్నారు.అర్ధరాత్రి స్వతంత్రం అనగానే ఆరోజుల్లో 
ఆడవాళ్లు బయటకు వచ్చేవాళ్లా.. ఆడదానికి ఎందుకు స్వాతంత్య్రం కావాలి అంటూ సీనియర్ నటి అన్నపూర్మమ్మ 
ఓ ఇంటర్వ్యూలో తన అభిప్రాయాలను చెప్పారు. రాత్రి 12 గంటల తర్వాత ఏం పని.. ఇప్పుడు ఎక్స్‌పోజింగ్ 
ఎక్కువైపోయింది అంటూ కామెంట్స్ చేశారు. ‘ఎవరూ మనల్ని ఏమీ అనొద్దు అనుకున్నా.. అందరూ మనల్ని ఏదో 
ఒకటి అనేట్లుగానే రెడీ అవుతున్నాం’ అన్నారు. ‘ఎప్పుడూ ఎదుటివాళ్లది తప్పు అనకూడదు, మనవైపు కూడా 
కొంచెం ఉంటుంది’ అన్నారు.

అన్నపూర్ణమ్మకు చిన్మయి కౌంటర్ ఇచ్చారు. తనకు ఫేవరెట్ అనుకున్న వాళ్లే ఇలా మాట్లాడితే గుండె ముక్కలు 
అవుతోందన్నారు. ఆమె చెబుతున్న రూల్స్ ప్రకారం అడవాళ్ల చీకటి పడితే బయట తిరగకూడదు.. మెడికల్ 
ఎమర్జెన్సీ ఉన్నా కూడా రాత్రివేళల్లో ఇంట్లో నుంచి బయటకు రాకూడదు అనడం సరికాదన్నారు. నర్సులు, 
డాక్టర్లుగా పనిచేయకూడదు.. ఇలాంటి వారి మాటలు వింటుంటే ఇండియా లాంటి స్టుపిడ్ కంట్రీలో ఆడపిల్లగా 
ఎందుకు పుట్టామా అనిపిస్తుందంటూ ఘాటుగా స్పందించింది. దీంతో హెచ్‌సీయూ విద్యార్థి చిన్మయిపై కేసు 
నమోదు చేయాలని ఫిర్యాదు చేశారు. పోలీసులు ఈ ఫిర్యాదుపై ఎలాంటి చర్యలు తీసుకుంటారన్నది ఆసక్తికరంగా 
మారింది.

బండ్ల  గణేష్‌పై రోజా సంచలన వ్యాఖ్యలు
తెలంగాణ వీణ ,ఏపీ బ్యూరో : తాడేపల్లిగూడెం జెండా సభలో జగన్‍‌ను అధఃపాతాళానికి తొక్కుతానంటూ జనసేన అధినేత పవన్ కళ్యాణ్ చేసిన వ్యాఖ్యలపై ఏపీ మంత్రి రోజా 
మండిపడ్డారు. చంద్రబాబు దగ్గర ఊడిగం చేస్తూ పాతాళానికి వెళ్లింది పవన్ కళ్యాణే అంటూ కౌంటర్ ఇచ్చారు. పవన్ కళ్యాణ్ పార్టీ పెట్టి ఎన్నాళ్ళయిందన్న రోజా.. కనీసం 
ఒక్క ఎన్నికలోనైనా గెలిచారా అంటూ ప్రశ్నించారు. బూత్ లెవల్ కమిటీలు మనకు ఉన్నాయా అంటూ జనసేన నేతలను, కార్యకర్తలపై మండిపడటం సిగ్గుచేటని అన్నారు. 
పార్టీ నిర్మాణాన్ని గాలికి వదిలేసి.. చంద్రబాబు చుట్టూ తిరుగుతూ ఇప్పుడు పార్టీ కేడర్‌ను తప్పు పట్టడం ఏంటి? రెండుచోట్ల పోటీచేసి ఓడిపోవడం సిగ్గుచేటు కాదా? అని 
ప్రశ్నించారు.మరోవైపు రుషికొండలో వరల్డ్ క్లాస్ టూరిజం భవనాలను నిర్మించామన్న మంత్రి.. అందులో సీఎం క్యాంప్ కార్యాలయం ఉంటే బాగుంటుందని త్రిసభ్య కమిటీ 
సూచించిందన్నారు. సీఎం జగన్ అంగీకరిస్తే అది సీఎం క్యాంప్ కార్యాలయం అవుతుందని.. లేకపోతే పర్యాటక భవనాలుగా ఉంటాయని చెప్పారు. ఇదే సమయంలో తెలంగాణ 
కాంగ్రెస్ నేత, సినీ నిర్మాత బండ్ల గణేష్ మీద రోజా సంచలన వ్యాఖ్యలు చేశారు. తనపై బండ్లగణేష్ చేసిన వ్యాఖ్యలకు రోజా స్ట్రాంగ్ కౌంటర్ ఇచ్చారు. బండ్ల గణేష్ ఎవరంటూ 
ప్రశ్నించిన మంత్రి రోజా.. 7’o క్లాక్ బ్లేడ్‌తో కోసుకుని చస్తానన్నవాడు తనపై మాట్లాడటమా అంటూ మండిపడ్డారు. స్వశక్తితో ఎదుగుతున్న మహిళలను నీచంగా మాట్లాడటం 
ఆయన నైజమంటూ తీవ్ర వ్యాఖ్యలు చేశారు.అయితే బండ్ల గణేష్.. ఇటీవల మంత్రి రోజాపై తీవ్ర వ్యాఖ్యలు చేశారు. తెలంగాణ సీఎం రేవంత్ రెడ్డిని రోజా యాక్సిడెంటల్ సీఎం 
అని అభివర్ణించడంతో ఆమెపై బండ్ల గణేష్ ఘాటు వ్యాఖ్యలు చేశారు. రోజా డైమండ్ రాణి అని.. ఏపీ ఎన్నికల్లోఆమెకు ఈసారి సీటు వస్తుందో రాదో అంటూ ఘాటుగా 
వ్యాఖ్యానించారు. రేవంత్ రెడ్డి యాక్సిడెంటల్ సీఎం కాదనీ.. జగనే యాక్సిడెంటల్ సీఎం అని విమర్శించారు. రేవంత్ రెడ్డిని ఫైటర్‌గా అభివర్ణించిన బండ్ల గణేష్..కష్టపడి 
తనను తాను ప్రూవ్ చేసుకుని రేవంత్ రెడ్డి సీఎం అయ్యారన్నారు. నాన్న చనిపోతేనో.. తండ్రి వారసత్వంతోనే ముఖ్యమంత్రి అయితే యాక్సిడెంటల్ సీఎం అంటారని అన్నారు. 
ఇక పులుసు వండిపెట్టింది కాబట్టి రోజా పులుసు పాప అయ్యిందంటూ ఘాటు వ్యాఖ్యలు చేసిన బండ్ల గణేష్.. ఎన్నికల్లో ఓడిపోతే జబర్ధస్త్ ప్రోగ్రామ్ చేసుకోవాలంటూ సెటైర్లు 
వేశారు. ఈ నేపథ్యంలోనే బండ్ల గణేష్ వ్యాఖ్యలపై రోజా కౌంటర్ ఇచ్చారు.


